
Ji Edîtoran

Folkor û Ziman bi hejmara pêncem li pêşberî we ye. Bi vê hejmarê em ketin 
sala sêyê. Folklor û Ziman ku di bin banê Weqfa Mezopotamyayê da, salê du 
caran (nîsan û çirîya pêşîn) derdikeve kovareka bihekem û navneteweyî ye. Di 
kovarê da xebatên akademîk yên li ser folklor û zimanê kurdî cih digirin. Zimanê 
gotaran, ji bilî kurteyên îngilîzî, bi temamî kurdî ye. 

Di çerçoveya folkora kurdî da mijarên wekî teorîyên folklorê, edebîyata 
gelêrî, adet û tore, bîr û bawerîyên gelêrî, zanyarîyên gelêrî, ferhenga herêmî, 
têgihên folklora kurdî, xebatên meydanî û herweha lêkolîn û nivîsên derbarê 
etnografyaya kurdî da û hwd dihên weşandin. Di çerçoveya xebatên zimanî da jî 
her cure mijarên têkildarî fonolojî, morfolojî, sentaks, morfosentaks, zimannasîya 
civakî (sosyo-lînguîstîk), zimannasîya îranî hwd cih bigirin. Di kovarê da dê 
nivîsên di forma gotar, wergêran, danasîna sempozyum, pirtûk û tezan da jî 
biweşin.

Di vê hejmara pêncem da gotarên zanistî, analîza berheman û nirxandina 
pirtûkan hene. Em dikarin bi kurtî wan weha vebêjin:

Mesut Candanî di gotara xwe ya bi navê “Urf û Adetên li dor Rîtên Bihurê 
yên Zayînê: Nimûneya Herêma Sêwregê”yê da, pêşî bi awayekî teorîk analîza 
rîtan kirîye, piştra jî bi kitekit li ser yên herêma Sêwregê sekinîye. 

Mustafa Aslan di gotara xwe ya bi navê “Analîza Taybetmendîyên Hunera 
Dengbêjîyê”yê da, hem li ser paşxaneya dîrokî ya hunera dengbêjîyê hem jî li ser 
taybetmendîyên hunera dengbêjîyê sekinîye û bi gelek nimûneyan mijar vegotîye.

Habîbe Polatdag jî di gotara xwe ya bi navê “Nirxandinek li Ser Mîtosa 
Kawayê Hesinkar li Gor Nêrîna Etno-Sembolîst û Mîtên Etnîk”ê da pêşî li ser 
paşxaneya teorîk ya etno-sembolîzmê sekinîye, piştra jî li gor teorîya etno-
sembolîst analîza mîtosa Kawayê Hesinkar kirîye.

Sevda Orak Reşîtoglu di gotara xwe ya bi navê “Berawirdkirina Kovara 
Hawarê û Rêbera Rastnivîsînê ya Komxebata Kurmancîyê ji Alîyê Rastnivîsînê 
ve”yê da, li ser normên ortografîk ku Celadet Bedirxan, di kovara Hawarê da 
danîbûn û yên Komxebata Kurmancîyê ku di Rêbera Rastnivîsînê da danîbûn 
sekinîye, ew norm berawird kirine û cudahî û hevbeşîyên wan analîz kirine.

Di beşa nirxandina pirtûkan da jî Berîvan Matyarê pirtûka li ser folklorê ya 
Necat Keskînî ku encama xebateka meydanî ye, nirxandîye.

Ji bo vê hejmarê jî gelek kesan ked dan û alîkarîya me kir. Bi taybetî em 
spasîya hemû hekeman dikin ku bi xêra wan û têbînîyên wan gotar gelekî baştir 
bûn.

